
Oppsummering
Dette informasjonsskrivet har som mål å gjere det lettare for idrettskrinsane å handtere saker som gjeld seksuell trakassering og overgrep. Det kjem i samband med at Idrettsforbundet publiserer ein eigen rettleiar[footnoteRef:1] for handtering av slike saker. I denne rettleiaren vert idrettslag oppmoda om å kontakte idrettskrinsen for råd. Det er forventa at dei som les dette informasjonsskrivet også er kjent med innhaldet i den nemnde rettleiaren. Informasjonsskrivet vil bli oppdatert i tråd med behov og tilbakemeldingar. [1:  Bokmål: veileder] 


Rettleiaren skal senke terskelen for å seie frå om seksuell trakassering og overgrep i idretten, samt gjere det lettare for idrettslag å handtere slike saker. Rettleiaren er basert på og i tråd med dei råd NIF sentralt i dag gir i slike saker. Rettleiaren skal vere lett tilgjengeleg på www.idrettsforbundet.no.

Bakgrunn
NIF vedtok retningsliner mot seksuell trakassering i 2000, og desse vart i 2010 revidert og vedteke som dagens retningsliner mot seksuell trakassering og overgrep. Hausten 2011 vart det sett av ein eigen stillingsressurs til oppfølging av retningslinene, og sidan dette har det vore ei jamn auke i førespurnader til NIF sentralt om brot på retningslinene. I 2017 gjeld dette ein til fem saker i månaden. I eit forskingsprosjekt frå 2017[footnoteRef:2] svarar 18 særforbund (33%) at dei har handtert saker som gjeld seksuell trakassering og overgrep siste to åra. Av desse har 16 fått bistand frå NIF sentralt, og 3 har fått bistand frå idrettskrins. [2:  https://www.idrettsforbundet.no/contentassets/9b5b63c9ba5a4f23907b2dd0b651f76f/19.10.17-fasting-og-sand.pdf ] 


Det er eit behov for lett tilgjengeleg informasjon om korleis slike saker bør følgjast opp. Det er fleire ulike målgrupper for denne informasjonen; personar som sjølv har blitt utsett for seksuell trakassering eller overgrep i idrettssamanheng, personar som kjenner til eller har mistanke om dette, og (representantar for) idrettslag som må handtere slike saker. 

Basert på erfaring frå enkeltsaker har breiddeidrettsavdelinga ved fagansvarleg i lengre tid arbeidd med ein mal for saksgang i slike saker. Dette er no er konkretisert i rettleiaren. Erfaring frå idrettskrinsar har vore sentralt i utforminga av rettleiaren, mellom anna gjennom; tilbakemelding frå idrettskrinsane på felles seminar for idrettskrinsane om lov- og organisasjonsarbeid 14. – 15. mai 2014 i Fredrikstad, innspel frå ei arbeidsgruppe i Oslo idrettskrets 2015, tilbakemelding på NIFs lov- og organisasjonsseminar 28. – 29. oktober 2016, samt dialog med fleire idrettskrinsar i samband med enkeltsaker. Juridisk avdeling i NIF har vore med på utforminga av rettleiaren. 

[bookmark: _GoBack]Det er ulikt kva den enkelte idrettskrins har av erfaring frå og kunnskap om saker som gjeld seksuell trakassering og overgrep. Fleire idrettskrinsar har erfaring med mange enkeltsaker, inkludert tunge og medieprofilerte saker. 

Idrettskrinsane si rolle
Rettleiaren oppmodar enkeltpersonar til å kontakte fagansvarleg i NIF sentralt, og idrettslag til å kontakte idrettskrinsen. Rolla ovanfor idrettslag på dette temaet svarar til rolla idrettskrinsane generelt har i lov- og organisasjonssaker.

Idrettskrinsane er ikkje forventa å ha særleg kompetanse på dette området. Idrettskrinsane kan/bør bruke kompetansen til NIF sentralt, og det skal vere låg terskel for å ta kontakt med fagansvarleg i NIF sentralt i slike saker. Om ein er i tvil bør ein kontakte fagansvarleg.

I hovudsak vil idrettskrinsane si oppfølging av idrettslag i slike saker gå ut på å informere og gje råd i samsvar med det som alt er skrive i rettleiaren. Ved behov for råd ut over det som står i rettleiaren kan idrettskrinsen gje råd direkte der dei har erfaring frå liknande saker, eller hente inn informasjon frå NIF sentralt, eventuelt vise idrettslaget vidare til fagansvarleg i NIF sentralt.

Det er viktig at idrettskrinsane si erfaring frå enkeltsaker blir delt, slik at andre idrettskrinsar og NIF sentralt kan gjere seg nytte av desse erfaringane. Det bør vere låg terskel for å kontakte fagansvarleg i NIF sentralt og formidle erfaring frå enkeltsaker, og fagansvarleg har ansvar for at denne erfaringa også kan nyttast av dei andre idrettskrinsane.

Hovudpunkt i oppfølging av ei sak
1. All kontakt som gjeld seksuell trakassering og overgrep skal loggførast
a. Bruk malen som er i rettleiaren («Idrettslaget skal føre logg for kvar sak»)
b. Skriv notat frå samtalar med idrettslag/varslar.
2. I saker som kan gjelde brot på straffelova, be idrettslaget om å kontakte politi. 
a. Er du i tvil, be idrettslaget kontakte politi (jf. råd i rettleiaren)
3. Gje idrettslaget råd om deira handtering av saka, i tråd med rettleiaren. Særleg viktig er:
a. Slike saker skal handterast av hovudstyret i idrettslaget (ikkje gruppestyrer).
b. Styret bør peike ut saksansvarlege som skal følgje opp saka for styret. 
c. Dei saksansvarlege skal (aldri åleine) ha møte med varslar og eventuelle involverte.
d. Idrettslaget skal ikkje drive «etterforsking», men følgje opp den informasjonen dei har motteke.
e. Idrettslaget skal ved politietterforsking vente på politiet/rettsvesenet si handsaming før idrettslaget konkluderer på kva konsekvens saka skal ha for personar i idrettslaget.
4. Gje idrettslaget råd i eventuell påtale til idrettens domsutval.
a. Juridisk avdeling i NIF arbeider no (2017) med å lage malar for utforming av påtalepåkrav [bokmål: påtalebegjæring] og suspensjonspåkrav som vil ligge på www.idrettsforbundet.no, og bli vist til i rettleiaren.
5. Gje idrettslaget råd om korleis dei kan førebygge nye saker om seksuell trakassering og overgrep.

Dersom idrettskrinsen er usikker på korleis ein skal følgje opp ei sak, skal ein kontakte fagansvarleg i NIF sentralt.

Utfyllande notat og malar
Etter som ein får meir erfaring frå enkeltsaker vil det truleg kome behov for meir utfyllande notat/malar på undertema. Desse vil vere vedlegg til dette informasjonsskrivet. Til no finns desse notata / malane: 
· Samtalemal for samtalar mellom idrettslag og medlem i sak som gjeld seksuallovbrot (2016)

Tilbakemelding til dette informasjonsskrivet
Gje tilbakemelding til fagansvarleg i NIF sentralt (sjå starten av  dette notatet for kontaktinfo) dersom det er noko som er uklart, manglar eller bør endrast. 
 

Vedlegg
· Samtalemal for samtalar mellom idrettslag og medlem i sak som gjeld seksuallovbrot (2016)
